HUISMOLES IN KERSTYD

(Oorspronklik gepubliseer in Die Vroueblad, Desember 2009)
Voorkoms van huisgeweld             
In Suid-Afrika is daar dwarsdeur die jaar ontstellend baie gesinsgeweld. 95% insidente van huisgeweld word deur mans gepleeg. In sekere gemeenskappe word tot 25% van vrouens deur hulle lewensmaats mishandel.  Vrouens wat mishandel word, bly gemiddeld 10.5 jaar in so ‘n afbrekende verhouding.
Veral oor naweke en rondom Kersfees en Nuwejaar lyk die trauma-eenhede van hospitale soms soos ’n bloedbad! Baie telefoonoproepe na noodlyne gedurende die Kersvakansie hou verband met gesinsgeweld. 

Gesinsgeweld vorm dikwels ’n langdurige patroon, en sluit in:  

· Woorde: leuens; neul; kla; venyn; selfregverdiging; spog; sarkasme; afdreiging; 
  
intimidasie; belediging; vloek; ens.

· Dade: domineering; disrespek; gemeenheid; woede; fisiese aanranding; afknou; isolering; seksuele misbruik; ekonomiese/finansiële uitbuiting; beskadiging van besittings; agtervolging/spioenering; intimidasie; moord; ens.

Oorsake van gesinsgeweld
Mans is meestal die oortreders en hulle gebruik argumente om hulle optrede te 
regverdig, soos byvoorbeeld: 

· Ek is moeg hierdie tyd van die jaar. Ek kan nie help dat ek so liggeraak is nie. Jy en die kinders behoort te weet om my nie verkeerd op te vryf nie. 

· Ek kom uit ‘n kwaai familie. Oupa was ‘n befoeterde man, en my pa baie beneuk!  Ek het my humeur van hulle geërf.

· In die tradisie waarin ek grootgeword het, moet ‘n vrou haar plek ken. Jy moet nie parmantig wees en my besluite uitdaag nie!

· Jy bring nie jou kant nie. Kyk hoe slordig is jou huis. 

· Dis jou skuld as ek kwaad word, want jy teem alewig oor dieselfde ding.

· Jy behoort te weet om nie met my te sukkel as ek ‘n dop in het nie...

Die leuen in hierdie argumente is duidelik. Die skuld word gepak op omstandighede: werksdruk, ouer opvoeding, gene, kulturele waardes, eggenote, alkohol.

Die Bybel is baie duidelik daaroor dat sonde altyd ‘n mens se eie skuld is. My sonde 
word nooit deur ander mense of omstandighede veroorsaak nie, maar kom uit my hart:

· Waar kom die stryd vandaan, waar kom die rusies onder julle vandaan?


Kom dit nie van julle selfsugtige begeertes wat gedurig binne-in julle woed nie?


(Jakobus 4:1).

· Die slegte mens bring die slegte te voorskyn uit die oorvloed slegte dinge in sy hart. Waar die hart van vol is, loop die mond van oor (Lukas 6:45).

Hoe lyk die hart van ‘n man wat sy vrou mishandel? Of die hart van ‘n vrou wat haar man minag en haar kinders verwaarloos? 

Verhouding sondes in ‘n gesin kom altyd uit ‘n hart wat God nie eerste stel nie. Jy leef nie uit, deur en tot God nie, maar soek veiligheid en waarde en vermoë by mense. Die man wat sy gesin verniel, is onseker van homself en misbruik sy mag om respek af te dwing. Dit laat hom goed voel oor homself as hy beheer het. 
Die vrou en kinders ly swaar onder hierdie man se optrede. Maar ‘n vrou kies dikwels 
om in die situasie te bly:  

· My man is seker reg as hy sê dat ek sleg is

· Dis ongemaklik en gevaarlik by hom, maar dis al wat ek ken

· My man is eintlik ‘n goeie mens. Hy sorg goed vir sy gesin en hy is darem partykeer ook nice met ons.
Die wortel probleem hier is: My begeerte is na my man, en nie eerstens na God nie. En die kinders? Hulle is meestal slagoffers, maar ook hulle leer aan om mede-afhanklik te wees van pa en ma se verhoudings verslawing.

‘n Christusoplossing vir Kerstyd geweld
Dis ironies en hartseer: Juis in Kerstyd word mense se leegheid sigbaar! En dis juis die kersboodskap wat mense wil vrymaak uit die tronk van gesinsgeweld! Kersfees is immers die viering van Jesus Christus se koms: van sy plaasvervangende lewe en dood, van die lewens-volheid wat Hy vir ons verdien het, van die nuwe identiteit wat Hy vir ons verseker het, van genade wat ons kry en aan mekaar moet uitdeel!

Die enigste ware oplossing is bekering:

· Erken en bely dat jy identiteit buite Christus in mense soek

· Aanvaar Jesus Christus as jou Plaasvervanger, Middelaar, en Koning

· Neem jou plek as kind by God in en stel Hom eerste in jou gesinsverhoudings
· Leef absoluut afhanklik van God en nie van jou huismense nie

· Bedien jou gesin met liefde i.p.v. om selfsugtige en wrede eise aan hulle te stel.

Die volgende riglyne kan gevolg word as jy in ‘n huis met gesinsgeweld leef::

· Neem ‘n besluit om te breek met die vernietigende God-onterende lewenspatroon

· Kry ‘n plan van aksie in plek om jouself te beskerm as die geweld losbreek

· Kry regsadvies en oorweeg ‘n hofbevel vir beskerming, desnoods deur tydelik uit mekaar te gaan

· Betrek kundige medegelowiges se gawes vir Bybelse mediasie en moontlike versoening

· Kry berading by ‘n Bybelse berader vir al die gesinslede, wat deeglik kyk na die vestiging van ‘n valse identiteit buite Christus en die (her)vestiging van ‘n nuwe identiteit en gesinsverhoudings in Christus (Kol 3:19,21; 1 Tim 3:2-3; Ef. 5:29; 6:4; 1 Pet 3:7; 1 Tes 4:3-6)

